
　〈大罪及予嗣位特加厚之而包藏禍心終謀不軌輒去稱大程時未嘗頒給郡王詰勑以爲擅改舊制具本指〉

　〈斥遂舉兵反及被執至京出洪武諸司職掌示之煦愧悔不及今叔祖輒有不避斧鉞乞爲赦免之說何𡨚何〉

　〈抑而忿恨不平至此乎予以示文武大臣咸謂來諭葢在此爲名耳不然何以宣德元年八月之事至今始發〉

　〈也予已悉拒羣臣之言尙望謹之若復不謹非獨羣臣有言天下皆將言之是時予雖飲全親親之義不可得〉

　〈矣亮之〉

代州署訓導舉人曹鼐自奏年少學未充不堪人師願就

太學或就別軄　上嘉其志改爲泰和典史俾習民事如

有餘力亦可進學○命工部尙書黃福平江伯陳瑄經畧

漕運

五月初設鈔關○諭工部申飭府州縣及時濬築陂池堤

堰其爲強豪占據妨民者許吐退具實聞已而府縣官考

滿以農田水利爲殿最風憲官廵視怠廢者糾劾之

八月　上諭給事中曰朝廷置給事中所以出納命令封

駁章奏朝政闕失民情休戚皆得言之非他職比也朕嗣

承大統期于庶政修和爾等尙思委任之重夙夜在公庶

幾朝無失政官無廢事不惟國家有賴爾亦有聞于後矣

十月調大學士張瑛南京禮部尙書陳山專敎內豎俱罷

內閣之任先是二人俱以從龍舊臣擢用皆不厭人望

上亦察之一日　上御左順門遥望見陳山因問楊士奇

曰汝試言山何如人對曰　君父有問不敢不盡誠以對

--

山雖侍　陛下久然寡學多欲而昧于大體非君子也

上曰然前趙王事幾爲所誤朕已甚薄之近聞渠于諸司

日有于求不厭內閣政本之地豈可令斯人溷也數日倂

瑛俱罷內閣之任○戊子再幸文淵閣命增直宇設飲饌

器用翌日大學士士奇上表謝恩降勑賜詩褒答

　〈按是年幸閣者三閣在奉天門東廡深嚴禁密故事不得舉火閣臣退食于外　上命于庭中騭地置庖始得〉

　〈會食中堂〉

帝閱武近郊

十一月太僕寺奏請遣官閱孳生馬疋　上諭之曰馬畜

于民閒必寬民力而後可責其成效國家立法固有定規

其孶生不及數者亦屢下令免償未嘗以馬傷民葢農民

終歲勤動以營衣食又有償馬之費甚可憫也爾等但率

舊典以示勸懲民有貧難者宜寬恤之

　〈陳建曰牧馬之政漢唐皆牧之于監苑至宋與我　朝始牧之于民宋保馬昉于王安石我　朝令民養馬始〉

　〈于太僕寺卿楊砥奏行其爲法徒爾害民而無益于國家實用此弊極當變之時丘文莊詳之大學衍義補愚〉

　〈于治安要議尤究言之〉


 


 


 

皇明從信錄卷十六〈終〉

